
Dell’Aneide
Canto i.









93.





A ste parole tutta ’ntenneruta

Disse Cepregna: Ussignoria le ’nganna,

Te vò bene lo Cielo, isso t’ajuta,

Isso a sta gran Cartagene te manna.

Jate a Dedone sù, ca già se muta

La mala sciorte, e non v’è chiù tiranna.

Jate, jate a Dedone, e vedarrite

Quanta licchesalemme n’haverrite.






94.





Tutte li tuoi compagne hai da vedere,

Che zeffonnate pienze pe sso mare:

Sane, e sarve porzi le toe galere

’Ntrà poco a ste marine hai da trovare.

Quanno era peccerella da Messere

Io ’mparaje l’arte de lo ’nnevinare;

E Zingara non sò de sse moderne

Che te danno vessiche pe lanterne.






95.





Tiè mente comme aunite se ne vanno

Chille dudece cigne, e poco nnante,

Li granfune de n’Aquela scanzanno,

Jevano chi à Ponente, e chi à Levante

Autre già danno ’n terra, autre già stanno

A la terra vecine, e tutte quante

Sarve, fanno co sbattere l’ascelle,

E co lo canto mille jacovelle.






96.





Accossì le galere, ch’hai vedute

Dall’orrenna tempesta sparpagliate,

E li compagne tuoje, muorte credute,

Sò vecine a lo puorto, ò sò arrivate.

Via, sbrigateve sù, ca sò perdute

St’ore co sti trascurze: jate, jate

Priesto a Dedone pe sta via carrese,

Ca starrite ’n Coccagna a sto paese.



Dixit,
C

